
татар теленә өйрәтүдәге кыенлыклар

Әхмәтҗанова Р.В., Зәй шәһәре махсус/коррекция/ мәктәбе укытучысы

VIII төр махсус /коррекция/ мәктәбендә татар теле дәресләре сәламәтлекләре чикләнгән балаларның барлык үзенчәлекләрен – аларның психологик халәтен, физик мөмкинлекләрен истә тотып оештырыла. Бу балаларның белем алу барышына, укучының тиз ярсучанлыгы, тотрыксыз халәте тискәре тәэсир итә. Шуны истә тотып, укытучы укучыларның барлык үзенчәлекләрен өйрәнеп һәр дәрескә материал сайлый, эш алымнарын һәм төрләрен ачыклый, укучыларга шәхси якын килеп эш итү күнекмәләрен билгели.

Махсус/коррекция/ мәктәбендә татар теле дәресләренең төп максаты булып бу балаларны көндәлек тормышта куллана торган төшенчәләргә, татарча аралашырга өйрәтү тора. Әлеге мәктәпне тәмамлаган балалар, белгәнебезчә, укуларын югары уку йортларында түгел, гадәттә һөнәри лицейларда дәвам итәләр һәм штукатур-маляр, тегүче  һөнәрләрен сайлыйлар, шәһәрне төзекләндерү, яисә ( безнең очракта Зәй шәһәре махсус/коррекция/ мәктәбе укучылары) кече медицина персоналы (санитарка) һөнәре буенча эшкә урнашалар. Шуңа күрә балаларга фонетика, лексика, грамматика, орфографияне җиңеләйтелгән формада гына бирергә кирәк. Шулай ук билгеле бер дәрәҗәдә бәйләнешле сөйләмнәрен  үстерү дә зарури. Мөмкинлекләре чикләнгән балалар башка предметлардан да төшенчәләрне зур авырлык белән генә үзләштерәләр, ә татар теле алар өчен гомумән чит тел өйрәнүгә тиң, чөнки аралашу теле булып рус теле тора. Шуңа күрә темаларны елдан- ел кабатлап, баетып, киңәйтеп өйрәтү таләп ителә. I-II сыйныфларда укучыларны татар авазларын дөрес әйтергә, сүзләрне иҗекләп укырга һәм язарга өйрәтү, әйләнә тирәдәге предметларның исемнәре белән таныштыру төп бурыч булып торса, III-IV сыйныфларда инде, авазларны дөрес әйтеп, сәнгатьле уку күнекмәләре формалаштыру, үзе, әти- әнисе, дуслары турында мәгълүмат бирергә өйрәтү тора. Өлкәнрәк сыйныфларда балалар дөрес, йөгерек укырга, гади сорауларга җавап бирергә, кибеттә, транспортта үзенә кирәкне сорый белергә өйрәнергә тиеш.

Мөмкинлекләре чикләнгән балаларның хәтерләре начар, кыска вакытлы. Һәр дәрестә күрсәтмә әсбаплар белән эшләү уңай нәтиҗә бирә. Шулай ук сюжетлы рәсемнәр, биремле карточкалар куллану да балаларның хәтерен баета, тирәнәйтә. Укытучы һәр яңа сүзне дөрес, аңлаешлы итеп, үзенең мимика һәм жестларыннан файдаланып аңлатканда гына укучы дәрестә 1-2 яңа төшенчәне үзләштерә ала. Дәрестән дәрескә кабатлап, тема эчендә балалар 3-4 сүзне киләчәктә куллана алырлык итеп хәтердә калдыра алалар.

Махсус/коррекция/ мәктәбе укучыларына кулга тотып эшләрлек, алар өчен махсус төзелгән дәреслекләр булмау эшне тагын да катлауландыра. Хәзерге вакытта без эшли торган дәреслекләр – һәр сыйныфта 2-3 елга җиңеләйтеп укуга нигезләнгән гомуми белем бирү мәктәпләре өчен дәреслекләр, ә бу дәреслекләр махсус мәктәп укучылары  өчен кызыклы түгел. Андагы материалның күп өлеше алар өчен катлаулы,  үзләштерү өчен авыр. Татар әдәбияты дәреслекләрендә ( Туган тел китаплары)  текстлар өйрәнү өчен, шулай ук катлаулы. Аларны кыскартып, гадиләштереп алу таләп ителә. Бу үз чиратында укучылар өчен дә , укытучы өчен дә өстәмә кыенлыклар тудыра.

Безнең теләк: коррекция мәктәпләре өчен махсус дәреслекләр булдырылып, аларда җиңел укылышлы, гади, аңлаешлы җөмләләр белән язылган текстлар, шигырьләр бирелсен иде.
